
[image: image1.png]Mynd 3 Aeetlud greidslubyrdi af skuldum heimilanna
sem % af radstéfunartekjum, 2003-2007

Síðustu ár hafa tekjur ekki hrokkið fyrir neyslu og fjárfestingum heimilanna. Skuldirnar hafa því hlaðist upp og heimilin eru orðin viðkvæmari en áður fyrir áföllum í hagkerfinu. Minnkandi kaupmáttur, verðbólga og gengisfall krónunnar getur þyngt greiðslubyrði lánanna verulega. Til viðbótar við þetta bætist ýmis önnur áhætta ... m.a. vegna ójafnrar dreifingar skuldanna milli þjóðfélagshópa. 

Skuldir heimilanna
Staða margra heimila er viðkvæm og allt útlit fyrir að róðurinn þyngist enn á komandi misserum. Þegar á fyrri hluta ársins tók verðlag að hækka umtalsvert í kjölfar mikillar gengislækkunar krónunnar og verðbólga hefur á síðustu mánuðum verið sú mesta í tæpa tvo áratugi. Þetta skilar sér svo aftur í hækkun á höfuðstóli og greiðslum af verðtryggðum lánum heimilanna svo ekki sé minnst á gríðarlega hækkun lána í erlendri mynt og greiðslubyrði þeirra. Við þetta bætist að útlit er fyrir erfiða stöðu á vinnumarkaði á næstu mánuðum og aukið atvinnuleysi.

Á síðastliðnum þremur árum hafa skuldir heimilanna í landinu aukist um ríflega 80% og nema nú um 1.800 milljörðum króna. Þar af hafa gengisbundin lán ríflega sjöfaldast og hefur hlutur þeirra í heildarskuldum heimilanna farið úr u.þ.b. 3% í u.þ.b. 15%. Á sama tíma hafa verðtryggðar skuldir aukist um u.þ.b 60% en hlutur þeirra í heildarskuldum heimilanna hefur minnkað úr u.þ.b. 85% í u.þ.b. 75%. Mikil aukning gengisbundinna lána hefur því gert heimilin enn viðkvæmari en áður fyrir sveiflum á gengi krónunnar og veldur þetta mörgum heimilum nú umtalsverðum vanda.

Skuldir heimilanna sem hlutfall af ráðstöfunartekjum hafa vaxið mikið síðustu ár (Mynd 1). Í árslok 2007 má áætla að þetta hlutfall hafi verið að meðaltali um 226%. Þetta er hátt hlutfall miðað við helstu nágrannalöndin. Árið 2006 var það reyndar hærra í Danmörku (260%) og í Hollandi (246%).
  Annars staðar í nágrannalöndunum var það talsvert lægra. 

Skuldir heimilanna sem hlutfall af eignum hafa einnig vaxið (Mynd 2). Reyndar lækkaði hlutfallið tímabundið 2003-2005 enda hækkuðu eignir mikið í verði á þessu tímabili.Síðan þá hefur hlutfallið heldur aukist. Sennilega mun það hækka mikið á þessu ári enda líkur á að eignir lækki í verði á sama tíma og verðbólga eykst verulega (og um leið höfuðstóll verðtryggðra skulda). Ætla má að á síðasta ári hafi hlutfall skulda af eignum verið að meðaltali um 29%. Víða í nágrannalöndunum er þetta hlutfall í kring um 20-30%.

Mynd 2 Skuldir heimilanna, hlutfall af eignum 1997-2007

Greiðslubyrði heimilanna sem hlutfall af ráðstöfunartekjum lækkaði nokkuð á árunum 2004-2006, aðallega vegna lengingu lána, endurfjármögnunar og hækkun ráðstöfunartekna (Mynd 3). Þessi þróun snerist við í fyrra en þá tók greiðslubyrðin að aukast aftur, fyrst og fremst vegna hærri afborgana og vaxta á nýjum lánum. Í fyrra var meðalgreiðslubyrði heimilanna af lánum um 20% af ráðstöfunartekjum og á að öllum líkindum eftir að þyngjast eftir því sem fleiri þurfa að sætta sig við óhagstæðari lánskjör en áður. Gjarnan er talað um að hætta á greiðsluerfiðleikum sé umtalsverð ef hlutfallið fer yfir 30%.

Skuldir heimilanna – eftir þjóðfélagshópum
Þrátt fyrir að meðalheimilið geti e.t.v. staðið af sér talsvert efnahagslegt áfall þá ljóst að ákveðnir hópar eru í hættu á að lenda í verulegum vanda. 
· Þannig hefur skuldabyrði hinna skuldsettustu aukist meira en annarra á síðustu árum. Samkvæmt nýjum gögnum frá Seðlabanka Íslands er ljóst að þeim heimilum sem skulda mest – eða yfir 450% af ráðstöfunartekjum – fjölgaði verulega milli áranna 2002 og 2006.
 Þannig fór hlutfall þeirra af öllum skuldsettum heimilum úr u.þ.b.  5% upp í 10% á tímabilinu. Með 450% skuld er greiðslubyrði um 30% af ráðstöfunartekjum (ef reiknað er með 5% raunvöxtum og 30 ára jafngreiðsluláni). Það er því ljóst að áhættan er mikil í þessum hópi. 
· Til að rýna nánar ofan í skuldir heimilanna eftir þjóðfélagshópum er hér stuðst við staðtölur skatta sem gefnar eru út af ríkisskattstjóra.
 Þess ber að geta að í tölum ríkisskattstjóra virðast skuldir eitthvað vanmetnar þannig að skuldahlutföll eru lægri en t.d. í tölum Seðlabankans. Það breytir ekki því að gagnlegt er að skoða þau til að átta sig á hvort ákveðnir hópar eru líklegri en aðrir til að lenda í vanda.

· Meðal hjóna og sambýlisfólks er áhættan á greiðsluerfiðleikum mest í lág- og millitekjuhópunum svo og hjá yngstu heimilunum. Svigrúm til að takast á við slíka erfiðleika er einnig minnst í þessum sömu hópum. 

· Meðal einhleypra virðist hættan á greiðsluerfiðleikum aftur á móti mest í hátekjuhópunum svo og hjá yngstu einstaklingunum allt fram að miðjum aldri.

Af hverju skulda heimilin svona mikið?
Íslensk heimili skulda mikið miðað við heimili í öðrum löndum. Stór þáttur á skýringunni á þessu felst í neyslu umfram tekjur. – En er hugsanlegt að á bak við þetta séu einnig aðrar og jákvæðari skýringar?  

Ein skýring á miklum skuldum íslenskra heimila felst í því að hér á landi er yfirleitt greitt fyrir húsnæði með afborgunum og vöxtum af lánum (þ.e. með skuldsetningu) meðan í nágrannalöndunum er mun algengara að greiða með leigu (þ.e. án skuldsetningar). 

Önnur skýring felst í því að Íslendingar eru tiltölulega ung þjóð en sterk tengsl eru jafnan milli aldurs og skuldsetningar.  Ungt fólk sem stendur frami fyrir því verkefni að koma sér upp þaki yfir höfuðið kýs t.d. yfirleitt að greiða þóknun (vexti) fyrir að fá þegar í stað aðgang að framtíðartekjum sínum (láni) heldur en að búa í foreldrahúsum þar til það hefur safnað fyrir andvirði húsnæðisins. Námsmenn sem trúa því að menntun þeirra muni skila sér í hærri tekjum í framtíðinni eru líka oft tilbúnir að taka slík lán til að létta sér lífið meðan á krefjandi námi stendur. 

Enn ein skýringin á miklum skuldum íslenskra heimila kann að felast í hinu sterka lífeyrissjóðakerfi sem byggt hefur verið upp hér á landi. Þrátt fyrir að lífeyriseign verði ekki notuð til uppgreiðslu skulda felur hún í sér tryggingu fyrir framtíðar-tekjustreymi og dregur úr þörf fyrir eigin fé í formi skuldlítils húsnæðis í lok starfsævinnar.

Hvað er til ráða
Til þess að koma í veg fyrir mikla fjárhagslega erfiðleika heimilanna og minnka hættuna á gjaldþrotahrinu hjá fjölskyldum í landinu er forgangsmál að ná niður verðbólgu og styrkja gengi krónunnar að nýju. Til skamms tíma er nauðsynlegt að tryggja að heimilum sem sjá fram á greiðsluerfiðleika standi til boða fjárhagsráðgjöf og greiðsluerfiðleikaúrræði, s.s. frestun á afborgunum eða skuldbreyting lána. Mikilvægt er að hægt sé að grípa til slíkra úrræða með skjótum hætti áður en til vanskila kemur með tilheyrandi kostnaði og aukinni hættu á langvarandi fjárhagsvanda. Til að auka stuðning við ungt fólk og lág- og millitekjuhópa sem líklegastir eru til að lenda í greiðsluerfiðleikum við núverandi aðstæður er brýnt að auka vaxta- og barnabætur. Sömuleiðis geta sveitarfélögin komið til móts við þessa hópa með því að lækka eða afnema þjónustugjöld, s.s. í skólum, leikskólum og tómstundastarfi svo tryggt sé að erfið fjárhagsstaða heimilanna komi ekki fram í aukinni misskiptingu meðal barna og ungmenna.

�Þessar tölur er hægt að nota til að áætla dreifingu skulda eftir aldurshópum og tíundum framteljenda (þ.e. tekjuhópum þar sem 10 prósent tekjulægstu heimilin eru í fyrstu tíundinni, 10 prósent næst-tekjulægstu heimilin í þeirri næstu og svo koll af kolli). Hér eru ráðstöfunartekjur áætlaðar sem heildartekjur að frádregnum tekju- og eignasköttum og að viðbættum vaxta- og barnabótum.





